
«Гульцы засталіся раней-
шыя, цэны завышаныя».  
Да чаго прывялі рэформы  
ў «Белэнерга»

У пачатку 2021 года беларускія чыноўнікі ад энергетыкі адрапартавалі 
аб праведзеных рэформах. Са складу дзяржаўнага вытворчага аб’яднання 
(ДВА) «Белэнерга» з 1 студзеня былі выключаныя 11 рамонтна-будаўнічых 
арганізацыяў. Удзельнікі рынку лічылі, што гэтая пастанова прывядзе да 
празрыстых працэдураў дзяржаўных закупаў паслуг і дазволіць знізіць кошт 
будаўніча-мантажных ды рамонтных працаў на аб’ектах энергасістэмы. Але 
з расследавання журналістаў праграмы «Давайце разбірацца» вынікае, што 
задуманыя рэформы так і засталіся на паперы. На практыцы фаварытамі за-
стаюцца кампаніі, якія раней уваходзілі ў дзяржаўнае аб’яднанне, а бюджэт 
патэнцыйна пераплачвае за іх працы сотні мільёнаў долараў.

Раней у структуры «Белэнерга» было шмат прыватных і дзяржаўных арганізацыяў, што між іншага 
выконвалі рамонтныя ды будаўнічыя працы на цеплаэлектрастанцыях, электралініях і цеплатра-
сах. Чалецтва ў дзяржаўным холдынгу дазваляла кампаніям, у тым ліку прыватным, атрымліваць 
падрады не праз адкрыты тэндар, а праз унутраную працэдуру закупу, у якой бяруць удзел толькі 
чальцы дзяржаўнага аб’яднання. Аднак, як выявіў Беларускі расследавальны цэнтр (БРЦ), такая схе-
ма працы абмяжоўвала канкурэнцыю і стварала перадумовы для завышэння коштаў. Улічваючы, 
што на падтрыманне і мадэрнізацыю энергетычнай інфраструктуры Беларусі штогод трацяць каля 
$ 1 мільярда, кошт падобных завышэнняў можа дасягаць сотні мільёнаў долараў.

У прыватнасці БРЦ прааналізаваў працы прыватнай кампаніі «Белкацёлачыстка» за 2016–20 гады. 
У 2011-м гэтае дзяржаўнае прадпрыемства было прыватызаванае, але засталося прывілеяваным 
чальцом ДВА «Белэнерга».

У 2016 годзе «Белкацёлачыстка» рабіла хімічнае ачышчэнне катла на Слуцкай міні-ЦЭЦ за няпоўныя 
Br 7000.

БРЦ пад выглядам замоўцы сабраў камерцыйныя прапановы на аналагічную працу ў кампаніяў, 
што не ўваходзяць у «Белэнерга».

Прыватная кампанія была гатовая зрабіць яе за Br 3300. Дзяржаўная – менш як за Br 3000.

Таксама ў 2016 годзе «Белкацёлачыстка» ачышчала мазутны рэзервуар на Бярозаўскай ГРЭС. 
Дзяржаўны холдынг заплаціў за гэта амаль Br  142  000. У альтэрнатыўных прапановах, сабраных 
БРЦ, адзін падрадчык быў гатовы выканаць дакладна такую ж працу за Br 60 000. Другі падрадчык 
папрасіў менш за Br 50 000 – амаль утрая меней.

https://www.belta.by/economics/view/iz-sostava-belenergo-iskljuchili-11-organizatsij-422808-2021/


2



3

У каментары для БРЦ «Белкацёлачыстка» заяўляла, што звышпрыбыткаў у яе быць не можа, бо 
ўмовай яе сяброўства ў ДВА «Белэнерга» было тое, што яе рэнтабельнасць не магла перавышаць 15 
%. Але следчыя БРЦ, прааналізаваўшы фінансавыя справаздачы «Белкацёлачысткі», звышпрыбыткі 
выявілі. З аналізу фінансавых справаздачаў «Белкацёлачысткі» следчыя БРЦ выявілі, што ўладальнік 
гэтай фірмы СТАА «Алізі» і яе канчатковы бенефіцыяр Валянціна Зіменка выводзілі са сваёй фірмы-
чальца ДВА, выдаючы ёй дарагія крэдыты і здаючы ў арэнду тэхніку ды нерухомасць. Усе гэтыя 
выдаткі кладуцца потым у рахункі для аплаты камунальных паслуг грамадзянамі і прадпрыемствамі.

Таксама «Белкацёлачыстка» заяўляла, што больш высокая аплата атрымліваецца за кошт лепшай 
якасці выканання працаў. Але, як выявіла расследаванне БРЦ, гэта як мінімум не заўсёды так.

Гэтак, у 2016 годзе «Белкацёлачыстка» дэмантавала мазутны рэзервуар аб’ёмам 20  000  м³ за 
Br 95 000 на Рагачоўскай кацельні. З гэтай сумы Br 33 000 павінны былі пайсці на абясшкоджанне і 
пахаванне вуглевадародных адкідаў, якія назапасіліся на дне рэзервуару.

Але, як паведамілі відавочцы, апытаныя БРЦ, «Белкацёлачыстка» закапала гэтыя адкіды – 
аб’ёмам больш за 100 тонаў – у зямлю на тэрыторыі кацельні. Адзін з відавочцаў напісаў пра гэта 
ў Міністэрства аховы прыродных рэсурсаў. Туды выязджала інспекцыя Мінпрыроды, але ў вынік 
заявіла, што ніякага пахавання адкідаў у зямлі на тэрыторыі кацельні не выявіла.

Тады следчыя БРЦ праніклі на тэрыторыю кацельні, знайшлі і знялі там вялікае мазутнае балота, 
бачнае няўзброеным вокам.

Рэформа
У выніку з 1 студзеня гэтага года са складу ДВА «Белэнерга» выключылі 11 арганізацыяў. У іх ліку 
– «Белспецэнерга», «Энергацяплоізаляцыя», «Электрацэнтрмантаж», «Цэнтраэнергамантаж», 
«Энергатэхпрам», «Белкацёлачыстка», «Белсельэлектрасеткабуд», «Белэлектрамантажналадка», 
«Белэнергаахова», «Белэнергасувязь», «Захадэлектрасеткабуд». Дзеля справядлівасці трэба ска-
заць, што вялікая частка гэтых кампаніяў – у складзе «Белэнергабуд холдынгу», што ўваходзіць у 
ДВА.

Меркавалі, што пасля гэтых пераўтварэнняў штогадовыя працы ў рамонце энергетычнай 
інфраструктуры будуць размяркоўвацца на аўкцыёнах ва ўмовах свабоднай канкурэнцыі. Гэта зна-
чыць, кошт паслуг знізіцца і адпаведна саслабне нагрузка на бюджэт.

Аднак у лютым 2021 года генеральны дырэктар «Белэнерга» Павел Дрозд адправіў ліст энергетыкам 
з рэкамендацыяй запрашаць арганізацыі, якія ўваходзяць у холдынг «Белэнергабуд» і ўваходзілі ў 
ДВА («Белспецэнерга», «Энергацяплоізаляцыя», «Электрацэнтрмантаж», «Цэнтраэнергамантаж»), 
для ўдзелу ў закупах за кошт уласных сродкаў.

Дрозд аргументаваў гэта неабходнасцю часу для далейшага ўрэгулявання структурных 
пераўтварэнняў у энергасістэме, а таксама «для павышэння надзейнасці эксплуатацыі абсталя-
вання, будынкаў і збудаванняў электрастанцыяў і сетак ды забеспячэння якаснай і своечасовай 
падрыхтоўкі абсталявання, сетак і збудаванняў да праходжання асенне-зімовага перыяду».

Што было далей?
У лютым 2021 года Менскія цеплавыя сеткі абвясцілі тэндар на рамонт вадагрэйнага катла ПТВМ-50 
у кацельні «Масюкоўшчына» коштам амаль чвэрць мільёна рублёў.

Аднак, на думку экспертаў, першапачаткова ўмовы закупу былі накіраваныя на абмежаванне 
канкурэнцыі. У прыватнасці, умовай удзелу ў конкурсе быў 5-гадовы досвед працы ў энергасістэме. 
Дзякуючы чаму ў кола магчымых падрадчыкаў уваходзілі толькі сябры ДВА «Белэнерга», у тым ліку 
нядаўна выключаныя.

Адзіным з заяўнікаў, хто адпавядаў крытэрам працы на «Масюкоўшчыне», быў ужо згаданы «Энер-
гатэхпрам». У выніку тэндар не адбыўся, працы перадалі наўпрост «Энергатэхпраму». Гэта значыць, 
усё адбылося так, як рэкамендавала «Белэнерга».

https://icetrade.by/tenders/all/view/875706

З дакументаў, што апынуліся ў распараджэнні следчых, вынікае, што з усіх працаў, заяўленых у тэн-
дары, «Энергатэхпрам» выканаў як мінімум дзве – рыхтаванне да дыягностыкі і дыягностыку катла 
ПТВМ-50. Усё гэта пацягнула на Br 13 000. Журналісты вывучылі альтэрнатыўную камерцыйную пра-
панову на аналагічную працу. Адна з кампаніяў заявіла, што гатовая выканаць падрыхтоўчыя працы 
і дыягностыку катла ПТВМ-50 за Br 3000 (адпаведныя дакументы ёсць у распараджэнні рэдакцыі). 
Такім чынам, дзяржава заплаціла «Энергатэхпраму» ў 4 разы больш за рынкавы кошт.

Раней згаданая «Белкацёлачыстка» таксама захавала свой статус фаварыта пасля рэформы. Праўда, 
мусім адзначыць, што ў 2019–20 гадах былі закупы (раз, два), калі «Белэнерга» праводзіла конкур-
сы адкрыта, запрашала туды некалькіх гульцоў, і ў выніку цана выходзіла ў некалькі разоў ніжэйшая 
за тую, што першапачаткова прапаноўвала «Белкацёлачыстка».

Але такія адкрытыя тэндары – рэдкасць. Гэтак, у траўні гэтага года Лукомская ГРЭС, філіял 
«Віцебскэнерга», без правядзення адкрытага конкурсу замовіла ачышчэнне паліўных бакаў у 
«Белкацёлачысткі» (адпаведныя дакументы ёсць у распараджэнні рэдакцыі). Кампанія перапраца-
вала амаль 100 тонаў выкідаў за Br 50 000 без ПДВ. Атрымліваецца амаль Br 500 за тону. Следчыя 
вывучылі іншыя кошты на аналагічную паслугу і выявілі, што маюцца прапановы як мінімум у 2 
разы танней.

«Мяркуючы з тэндараў, якія я назіраў пасля 1 студзеня 2021 года, калі прыватныя фірмы былі вы-
ключаныя з сістэмы ДВА, сістэма працы наагул не змянілася: гульцы засталіся ранейшыя, кошты 
завышаныя», – рэзюмаваў былы работнік «Белэнергарамналадкі» Сяргей Герасімовіч.

У «Белэнерга» і «Энергатэхпраме» адмовіліся ад каментароў.

https://icetrade.by/results/all/view/408514
https://icetrade.by/results/all/view/530827

